
ƆKASA DWUMADI

Ɔkasa Mmara
NNIANIM
Asɛmfua biara fi asɛmfuakuw bi mu. Ɔfa yi mu, yebesua biribi afa nsɛmfuakuw 
akɛse a ɛnonom ne edin, edin nkyerɛkyerɛmu, adeyɛ ne ɔkyerɛfo.Sɛ wote 
nsɛmfuakuw ase a etumi ma wuhu asɛmfua biara dwumadi.

After this section, you should be able to:

i. Kyekyɛ edin mu kɔ edin ahorow mu (te sɛ, din pa, din hu, edin a yenhu 
ne edin a yehu ne nea ɛkeka ho.)

ii. Kyekyɛ edin nkyerɛkyerɛmu mu kɔ edin nkyerɛkyerɛmu ahorow mu (sɛ 
ebia, oyikyerɛ nkyerɛkyerɛmu, akontabude nkyerɛkyerɛmu ne sukyerɛ 
nkyerɛkyerɛmu) na wɔde ayɛ ɔkasamu ahorow.

iii. Kyekyɛ adeyɛ mu kɔ fa-ɔyɛtia, amfa-ɔyɛtia ne fa-ɔyɛtia abien.

iv. Kyekyɛ ɔkyerɛfo mu kɔ ɔkyerɛfo ahorow mu (sɛ ebia, yɛbea, beae, bere, 
anoɔden, dodow, ampayɛ/akyinnyegye).

Adwempɔw Titiriw

 Edin yɛ ahyɛnsode a yɛde ma ade biara. Yebetumi akyekyɛ edin mu akɔ 
din pa,din hu, edin a yehu ne edin a yenhu. Akontabude yɛ nkyerɛkyerɛmu 
ayɛde ma edin a yetumi kan ana edin a yɛde akontabude toto ho a ɛyɛ 
yie. Sukyerɛ nkyerɛkyerɛmu nso kyerɛkyerɛ sɛnea edin bi su si te pɔtee. 
Nkasae nkyerɛkyerɛmu yɛ nkyerɛkyerɛmu a ɛba edin a ɛkyerɛkyerɛ mu 
no akyi. Adeyɛ yɛ asɛmfua ana nsɛmfua a ɛkyerɛ nea ɔyɛfo bi reyɛ ana 
tebea a obi wom. Adeyɛ ahorow abiɛsa nonom ne fa-ɔyɛtia, amfa-ɔyɛtia 
ne fa-ɔyɛtia abien. Ɔkyerɛfo kyerɛkyerɛ adeyɛ, edin nkyerɛkyerɛmu ɛnna 
ɔkyerɛfo foforo mu. Yetumi kyekyɛ ɔkyerɛfo mu kɔ akuw ahorow mu sɛ 
ebia, yɛbea kyerɛfo, beae kyerɛfo, bere kyerɛfo, dodow kyerɛfo, anoɔden 
kyerɛfo ne ampayɛ/akyinnyegye kyerɛfo.

ADESUA YI MU NSƐNTITIRIW
Montena akuwakuw, na ma wɔnkyerɛw nneɛma du a ɛwɔ sukuu dan no mu ne 
nea enni sukuu dan mu. Afei fa nsɛmfua abien a ɛfa atenka a wunyae wɔ abɔnten 
ne wo sukuu dan mu no ka nea wokyerɛww dedaw no ho. Nneɛma a wo kuw no 
kyerɛww no ne nea akuw afoforo no nso kyerɛww no yɛ adekoro ana?

Dɛn ne edin?
Edin yɛ ahyɛnsode a yɛde ma onipa, beae, mmoa ana ade bi. Edin bi nso yɛ adwenkyerɛ, tebea 
ana atenka bi.

Edin ahorow
Din pa
Din pa yɛ din a yɛde ma onipa, beae ana ade pɔtee bi a ɛyɛ ɔbɔade-nsaanodwuma 
ana ɔdasani-nsaanodwuma. Yɛde akyerɛwde akɛse na ɛhyɛ din pa ase a ɛmfa ho 
ne beae a ɛhyɛ wɔ ɔkasamu bi mu. Nhwɛso ahorow no mu bi na edidi so yi:
Nnipa din: Dansoaa, Ankomah, Esinam, Adole, Iddrisu, Wakil, Kofi, Akuba, Yɛboah, ne nea 
ɛkeka ho.

Mmeae din: Afadjato, Accra, Winneba, Tamale, Nungua, Kwahu-Obomeng, Kade ne nea 
ɛkeka ho.

Nna a ɛwɔ nnawɔtwe din: Kwasida, Benada, Wukuda, Dwowda,ne nea ɛkeka ho.

Abosome a ɛwɔ afe mu din: Oforisuo, Kɔtonimma, Ayɛwohomumɔ, Ɔsannaa, Ahinnime, 
Ɔpɛnimma, ne nea ɛkeka ho.

Nnwumakuw ahorow din: Komfo Anɔkye Ayaresabea, Jubilee House, University of Education, 
ne nea ɛkeka ho.

Asu ahorow din: Asu Pra, Asu Firaw, Asu Densu, Asu Ankonbra, ne nea ɛkeka ho.

Edin hu
Eyi yɛ edin a yɛde ma nneɛma ahorow bi a ɛnyɛ titiriw, tebea, atenka ana nneyɛe 
bi. Yɛmfa akyerɛwde kɛse nni edin hu biara anim gye sɛ edi ɔkasamu bi kan/anim. 

Yetumi de oyikyerɛ, akontabude anaa edin nkyerɛkyerɛmu bata ho. Ɛho nhwɛso 
no mu bi ne pɛn, nhoma, pɛnsere, ofi, dan, apataa, ɛpo, atumpan,gyaade, sekan.

Edin a yenhu
Eyi yɛ nsɛmfua a ɛda nsusui bi ana ade bi a yɛmfa yɛn ani nhu adi. Eyi gyina hɔ ma nneɛma bi 
a yenhu ana yɛsɔ mu nso a ɛnyɛ yie. Ɛtaa kyerɛkyerɛ nkatede, nsusui ne atenka. Eyi ho nhwɛso 
no mu bi ne anigye, ɔdɔ, awerɛhow, yawdi, nokware, nyansa, ne nea ɛkeka ho.

Edin a yehu
Eyi yɛ edin a yɛde ma nneɛma a yehu na yɛsɔ mu nso a ɛyɛ yie. Eyinom yɛ nneɛma a atwa yɛn 
ho ahyia wɔ asase yi so a yehu. Eyi ho nhwɛso no mu bi ne ɔpon, mpa, dɔte, sankuw, twene, 
ɔson ne nea ɛkeka ho.

Dwumadi 1 

Kyekyɛ edin ahorow a edidi so yi mu kɔ edin pa, edin hu, edin a yehu ne edin 
a yenhu. Kyerɛ nea enti a woyɛɛ no saa.

i. ɔkyerɛkyerɛfo

ii. ɔpon

iii. ɔdɔ

iv. Araba

v. Adu

vi. anigye

vii. nkabom

viii. agua

ix. mframa

x. ɔbo

Dwumadi 2

i. Kyekyɛ adesuafo no mu akuwakuw na ma wɔnkyerɛ edin ahorow a ɛwɔ 
abasɛm a ɛwɔ fam hɔ no mu.

ii.  Kyekyɛ edin ahorow a wonyae no mu kɔ edin akuw ahorow anan a ɛwɔ 
fam hɔ no mu.

Edin a yehu  edin hu  edin pa  edin a yenhu

iii. Fa edin ahorow a wohuii no mu biara yɛ ɔkasamu tiawa sɛ ebia, Me 
mpaboa no sua

Me kurom gua mu mpasatuw
Beae bi wɔ me kurom a ɛhɔ yɛ bagyabagya a yɛfrɛ hɔ guam. Ɛhɔ yɛ anigyebea 
hyia a ebinom tontɔn nneɛma ahorow na ebinom nso tɔ. Wubetumi anya nneɛma 
bi te sɛ nnuaba ahorow ne atosode, afade, nkuaba ne nneɛma ahorow a yɛde di 
dwuma wɔ efie nyinaa bi wɔ hɔ.

Nnawɔtwe awiei biara no me ne m’abusuafo kɔ guam hɔ kodi gua. Sɛ yɛreyɛ adu 
hɔ a, mete sɛ adetɔnfo rebɔ wɔn aguadetɔn ho dawuru ne adetɔfo nso a wɔnenam 
guam no mu bagyabagya redi gua nea ɛyɛ den.

Ade a midi kan huu wɔ guam hɔ yɛ nnuaba ne atosode a wɔahyehyɛ no fɛfɛɛfɛ wɔ 
mpata ahorow mu. Nneɛma no mu bi nso ne akutu a ɛyɛ dɛ yie, kwadu a abere, ne 
borɔfere a agyegye a ɛyɛ fɛ. Nnɔbae foforo a na wɔde aba guam no mu ho hwa no 
gyegye guam hɔ nyinaa na ɛmaa me ho pere me sɛ mɛkɔ akɔtotɔ emu nea ɛyɛ me 
akɔnnɔ no bi.

Bio, yɛkɔnenam sotɔɔ ahorow a wɔtɔn afade ne nneɛma ahorow nso mu. Mihuu 
hyɛɛte a ɛyɛ fɛ yie, sekɛte ne mpomporanne ahorow a ɛyɛ fɛ yie. M’ani gye sɛ 
mɛhwehwɛ mpaboa ahorow a wɔahyehyɛ no mu ahu nea mɛtɔ de akɔka nea mewɔ 
dedaw no ho.

Yɛkɔɔ so ara kyinkyin guam hɔ no, yɛkɔ huu sotɔɔ ahorow a na wɔtotɔn nkuaba ne 
kɔnmade ahorow fɛfɛ bi. Afei nso na nneɛma a yɛde gyegye mmofra agoru ahorow 
bi te sɛ, baalu, tɔe(tsoobi) ne nea ɛkeka ho nyinaa wɔ hɔ. Sɛnea na mmofra binom 
ani agye nneɛma a wɔde di agoru ahorow a na wɔahyehyɛ wɔ guam hɔ no ho yɛ 
me anika kɛkɛ.

Ne korakora no,yɛkɔduu beae a wɔtotɔn nneɛma a wɔde di adwuma ahorow wɔ 
efie. Aha yi no, na yehu nkukuw ne sereba ahorow a yɛnoanoa mu wɔ gyaade ne 
samina ahorow a yɛde si nneɛma ne nneɛma ahorow a yɛde siesie yɛn afi mu. Me 
maame tɔ ade bi a yehia a, me nso magye asoa.

Yɛbɛtoa yɛn adesua a ɛfa edin ahorow no so.

Edin a ɛkyerɛ kuw
Eyi nso yɛ edin a egyina hɔ ma kuw bi. Ekuw no betumi ayɛ nneɛma, mmoa ana nnipa. Eyi ho 
nhwɛso no mu bi ne kankyee, esa, saka, duru, dɔm, asafo, sukuu, abusua,kurow ne nea ɛkeka 
ho. Edin a ɛkyerɛ kuw biara yɛ baakofo a ɛmfa ho sɛ egyina hɔ ma nnipa, nneɛma ana mmoa 
ahorow bi.

Dwumadi 3

Montena baanu baanu na wɔmpɛ edin a ɛkyerɛ kuw ho nhwɛso anum anum 
nka nea yɛabobɔ dedaw no ho. Ma wɔne wɔn mfɛfo nkyɛ wɔn mmuae ahorow 
no.

Hwɛ ɔkasamu ahorow a ɛwɔ fam ha yi, na kyerɛ edin ahorow a wɔasensan ase 
no mu nea yetumi kan ne nea yentumi nkan.

i. Da mu dwumadi ahorow akyi no, mmofra no nyinaa dedaa hatee.

ii. Hwɛ yie! Asu no mu dɔw.

iii. Na odomgya ahyɛn ne apolisifo ahyɛn di santene no mu bi.

iv. Yɛpɛ nsu ntoa no.

v. Onipa a ɔnoa aduan ma me no de srade papa ankasa na ɛto keeki no.

vi. Mmarahyɛbeguafo dodow sɛn na wɔn ho behia ansa na wɔatumi ahyɛ 
mmara bi?

vii. Mmofra dodow no ara pɛ nufusu gye Yaw.

viii. Wɔde ntwoma na ayɛ kuku no mu dodow no ara.

ix. Dansoaa ne Safoah tumi bɔ asanku.

x. Ɔbrɛ dodow nti, medii twɔkoleti adaka baako.

Ne tiawatwam ne sɛ, yetumi kyekyɛ edin ahorow mu kɔ akuw ahorow akɛse abien mu a ɛnonom 
ne edin a yetumi kan ne nea yentumi nkan. Edin a yetumi kan yɛ edin a yetumi kan no mmiako 
mmiako ana yɛde akontabude toto ho a, ɛyɛ yie (sɛ ebia. Pɛn, atade, pɛnsere, siksbɔtɔ, papa, 
kyinii, amango, akutu,ne nea ɛkeka ho. Edin yentumi nkan yɛ edin a yɛde ma biribi yɛkan no 
mmiako mmiako a ɛnyɛ yie ana yɛde akontabude toto ho a, ɛnyɛ yi. Ɛho nhwɛso no mu bi ne 
ngo, ɔmo, nsu, amanebɔ ne nea ɛkeka ho. Ahwiede ne edin a yentumi nkan.

MMƆAKYINSƐMMISA

1. Fa w’ankasa nsɛmfua kyerɛkyerɛ edin ase.

2. Yiyi nea edidi so yi mu biara ho nhwɛso anum anum fi abasɛm a ɛwɔ 
fam ha yi mu;

i. Nnipa bi din

ii. Da ɛwɔ nnawɔtwe mu din

iii. Beae pɔtee bi din

iv. Edin a yetumi kan

Kofi tuu kwan kɔɔ kurow bi a na ɛbɛn ne akuraa. ɔKɔɔ Benada. Kurow 
a ɔtuu kwan kɔɔ so no ne Nkran.

Nkran yɛ kurow bi a ɛhɔ yɛ fɛ a adan ne ntiantia a ɛyɛ fɛ wowɔ hɔ. Kofi 
ani gyee mmoroso .Yei ne da a edi kan a Kofi baa kurow yi mu. Ɔkɔɔ 
sotɔɔ kɛse kɔtotɔɔ nneɛma bi te sɛ baage,mpaboa, wɔɔkye,bɛlɛte,hyɛɛte 
ne nea ɛkeka ho. N’ani nhyɛda nnye nkran asetena ho esian nneɛma bo 
a na ɛyɛ den nti, ɔkaa ntam sɛ ɔrentena kurow mu hɔ da.

3. Fa W’ankasa wo nsɛmfua KyerɛKyerɛ edin ahorow yi ase na ma emu 
biara ho nhwɛso. Abien abien. Fa nhwɛso no mu biara yɛ ɔKasamu 
tiawa abiɛsa na wo ne wo mfɛfo nkyɛ.

i. edin a yehu.

ii. edin a yenhu

iii. edin a yentumi nka.

iv. edin a ɛkyerɛ kuw.

MMƆAKYI NSƐMMISA A ƐFA EDIN HO 
MMUAE

1. (Mmuae ho nhwɛso) Edin yɛ ahyɛnsode a yɛde ma nnipa, beae bi,aboa 
naa ade bi.

Yebetumi ak a sɛ edin yɛ ahyɛnsode a yɛde ma nneɛma a atwa yɛn ho 
ahyia.

2. i. Onipa bi din: Kofi

ii. Da bi a ɛwɔ nnawɔtwe mu: Benada

iii. Beae pɔtee bi din: Nkran

iv. Kuropɔn, akuraa, beae, adan, afiafie, sotɔɔ, baage, nneɛma wɔɔkye, 
bɛlɛte, hyɛɛte ɔbo.

 3 i. (Mmuae ho adwenkyerɛ) Edin a yehu yɛ nneɛma a ɛda adi wɔ aniso na 
yetumi sɔ mu ma no nso sɔ mu ma no yɛ yie.

ANAASƐ

Edin a yehu yɛ nneɛma bi a ɛda adi wɔ aniso na yetumi nso sɔ mu ma 
ɛyɛ yie. Nhwɛso Sikabɔtɔ, nnua, nwi, gyeene, agua, krataa ne nea ɛkeka 
ho.

Edin a yenhu yɛ nimde,adwenkyerɛ, tebea ana atenka. bi a yɛmfa yɛn 
aninhu na yɛsow mu nso a ɛyɛ yie. Nhwɛso: boasetɔ, ɔdɔ, ayamye, 
anigye, ne deɛ ɛkeka ho.

Edin a yenhu yɛ nneɛma bi a yɛmfa yɛn ani nhu na yɛsow mu nso a ɛnyɛ 
yie .Nhwɛso: boasetɔ, ɔdɔ, ayamye, anigye, ne nea ɛkeka ho.

ANAASƐ

Edin a yentumi nkan yɛ edin a yɛde ma nneɛma a yɛkan no mmiako 
mmiako ana yɛde akontabude toto ho a ɛnnyɛ yie.

Edin a ɛkyerɛ kuw yɛ din a yɛde gyina hɔ ma nnipa, nneɛma ne mmoa.

Seesei woasusuw biribi afa edin ne edin akuw ahorow ho. Afei ma 
yensua biribi mfa edin nkyerɛkyeremu ho.

SECTION 3  

Dɛn ne edin nkyerɛkyerɛmu.
Montena akuakuw na wɔnkyerɛw nsɛmfua ahorow abiɛsa a wɔde bɛkyerɛkyerɛ 
saa nneɛma ana nnipa yi mu.

i. Wo sukuu dan.
ii. W’adamfo pa.
iii. W’agua / pono.
iv. Sɛnea wo sukuu mu hɔ asetena si te.

Edin nkyerɛkyerɛmu yɛ asɛmfua ana nsɛmfua a yɛde kyerɛkyerɛ edin mu. Edin 
nkyerɛkyerɛm yɛ asɛmfua ana nsɛmfua a yɛde kyerɛkyerɛ su ahorow a ɛwɔ 
onipa ana ade bi ho. Edin nkyerɛkyerɛmu ho nhwɛso no mu bi ne ahabammono, 
tuntum, akokɔsrade, fitaa, tiatia, tenten, fɛɛfɛ, kuhaa, kɛse, ketewa, teatea, anigye, 
awerɛhow, nyansa, nokwarere, ne nea ɛkeka ho. Nea edidi so yi yɛ akwan ahorow 
a wɔafa so de edin nkyerɛkyerɛmu adi dwuma.ho nhwɛso.

i. Mepɛ ofi dedaw.
ii. Abarimaa no yɛ tenten na ɔyɛ teatea.
iii. Akua yɛ onyansafo kyɛn ne nua barima no.

Ɔkasamu (i) mu no, asɛmfua dada no kyerɛkyerɛ ofi pɔtee a ɔkasafo no pɛ. 
Ɔkasamu (ii) mu no, nsɛmfua tenten ne teatea no kyerɛkyerɛ sɛnea abarimaa no 
bɔbea si te. Ɔkasamu (iii) no mu no nso wɔde asɛmfua onyansafo no yɛ ntotoho 
wɔ Akua ne ne nuabarima ntam de hu wɔn mu nea onim nyansa.

Edin nkyerɛkyerɛmu ahorow
Edin nkyerɛkyerɛmu gu ahorow nanso emu nea wobesua ho ade no na edidi so yi;

i. Oyikyerɛ nkyerɛkyerɛmu
ii. Akontabude nkyerɛkyerɛmu
iii. Sukyerɛ nkyerɛkyerɛmu

Aha yi no, oyikyerɛ nkyerɛkyerɛmu (yi, no, yeinom, ɛnonom) di dwuma sɛ 
nkyerɛkyerɛmu efisɛ ɛka biribi pɔtee fa ade a ɛkasa fa ho no ho de yi no kyerɛ. 
Hwɛ nhwɛso a ɛwɔ ase ha yi:
a. Kaa yi yɛ mono.
b. Afi yeinom yɛ maame no de.
c. Mpaboa no yɛ me papa de.
d. Akosua retɔ kaa yeinom.

Ntotoho Nkyerɛkyerɛmu
Yɛnam yie so de nnipa ana nneɛma baanu/abien bi toto ho. Saa ntotoho nkyerɛkyerɛmu no mu 
bi ne ketewa kyɛn, kɛse sen, tenten kyɛn, tumtum sen, kɔkɔɔ kyɛn, gramoo sen, ne nea ɛkeka 
ho. Yɛde ntotoho nkyerɛkyerɛmu ho nhwɛso adi dwuma wɔ ɔkasamu ahorow a edidi so yi mu:

a. Aduan yi yɛ fo sen nkyene.
b. Ama yɛ onyansafo kyɛn Kofi.
c. Kaa no yɛ fitaa sen sakere no.
d. Dua no yɛ tenten kyɛn dan no.

Akontabude nkyerɛkyerɛmu
Edin nkyerɛkyerɛmu yeinom kasa fa nnipa ana nneɛma bi dodow ho. Akontabude 
nkyerɛkyerɛmu yɛ nkyerɛnkyerɛmu adwuma efisɛ ɛka biribi fa nnipa ana nneɛma 
bi dodow pɔtee ho. Hwɛ nhwɛso a edidi so yi:

a. Metɔɔ ɔpon abiɛsa wɔ guam hɔ.
b. Ɔnoaa nkesua abien maa me.
c. Ohia asikyire nnaka akron.
d. Yɛwɔ sumii biako wɔ yɛn dan mu.

Sukyerɛ nkyerɛkyerɛmu
Sukyerɛ nkyerɛkyerɛmu yɛ nkyerɛkyerɛmu a ɛka birirbi fa edin bi su ana ne tebea 
ho. Sukyerɛ nkyerɛkyerɛmu taa da adi wɔ ɔkasamu mu sen nkyerɛkyerɛmu nkae 
no. Hwɛ nhwɛso a ɛwɔ fam yi:

a. Kaa no yɛ dedaw.
b. Mewɔ nhoma ketewa bi.
c. Aduan no yɛ akɔnnɔ.
d. Mihuu kaa kɛse wɔ kurom.

Dwumadi

1. San kɔhwɛ nsɛmfua a wuhuu wɔ adesua yi ahyɛase no mu. Kyekyɛ 
nssɛmfua no mu kɔ oyikyerɛ, akontabude ana sukyerɛ nkyerɛkyerɛmu 
mu. Fa edin nkyerɛkyerɛmu ahorow no mu biara ho nhwɛso no bi ka ho.

2. Kenkan abasɛm a ɛwɔ fam hɔ na hwehwɛ edin nkyerɛkyerɛmu ahorow 
a ɛwowom. Kyekyɛ edin nkyerɛkyerɛmu a woahu no mu kɔ oyikyerɛ, 
akontabude ɛnna sukyerɛ nkyerɛkyerɛmu mu na wone w’afɛfo nkyɛ.

 Ansa na akokɔ rebɔ ne mprɛnsa so no saa anɔpa no na nnipa a wɔwɔ 
kurow kumaa Alata mu no akɔbɔ dɔmpem retwɛn ɔhene no. Na adehye 
no nyinaa furafura afade fitaa. Na wɔde ntoma fitaa abobɔ wɔn nsa a 
wɔnhyehyɛ mpaboa

 Na wɔahyia hɔ rebeyi wɔn ɔhene no ayɛ. Abakɔsɛm kyerɛ sɛ, tete hɔ no, ɔhene 
a ɔte agua so seesei no nana bi yɛɛ ade nwanwaso bi de boaa nnipa a wɔwɔ 
kurow kumaa no mu. Otwitwaa gyee wɔn wɔ bere a awia ketekete bi wɔn mfuw 
nyinaa hyehyewee maa kɔm kɛse a ekum ɔkɔtɔ too anwea pradadaa so te sii 
kuro kumaa no mu. Ɔkɔm dee nnipa wɔwɔ kurow kumaa no mu maa wɔyeyɛɛ 
mmerɛ maa wɔn anidaso sae.

 Saa ɔhene yi nana no na ɔkɔ faa aduan a ɛnyɛ kumaa fii n’afuwm de maa 
nnipa wɔwɔ kurow kumaa no mu dii. Saa ade no nti, kuromma no sii no 
ɔhene de hyɛɛ no anuonyam. Afe biara mu no, na wɔkɔsra no de kyerɛ wɔn 
anisɔ fa ade kɛse a ɔyɛ maa wɔn no ho.

Sɛnea ɛda adi wɔ nhwɛso ahorow a ɛwowɔ fam hɔ no, sukyerɛ nkyerɛkyerɛmu 
no tumi ba edin no akyi wɔ nkasae no mu wɔ bere ɛtoa adeyɛ ‘’yɛ’’ no so.

a. Ofi no yɛ ketewa.

b. Wo wɔɔkye a ɛbɔ wo no yɛ fɛ.

c. Amango a woredi no yɛ kɔkɔɔ.

d. Dua a mihui no yɛ tentene.

Saa sukyerɛ nkyerɛkyerɛmu yi nso tumi ba edin a ɛkyerɛkyerɛ mu no akyi 
pɛɛ. Borɔfo kasa mu no, ɛba wɔ edin no anim nanso Akuapem Twi mu de ɛba 
wɔ edin a ɛkyerɛkyerɛ mu no akyi sɛnea yehuu no wɔ nhwɛso a ɛwowɔ fam 
ha yi mu:

a. Ofi ketewa no ni.

b. Mihuu dua tenten wɔ hɔ.

c. Me maame tɔɔ wɔɔkye fɛfɛɛfɛ maa me.

d. Yedi amango kɔkɔɔ da biara.

MMƆAKYI NSƐMMISA

1. Kyekyɛ edin nkyerɛkyerɛmu a ɛwɔ fam hɔ no mu kɔ nkyerɛkyerɛmu 
akuw ahorow no mu na wone w’afɛfo nkyɛ wo mmuae no. Kuw biara 
nkyerɛkyerɛ nea enti a wɔyɛɛ wɔn mmuae no saa.

i. Ahoɔfɛ

ii. tenten

iii. dɛ

iv. akɔnnɔ

v. fa

vi. kɔkɔɔ

vii. atirimɔden

viii. bruu

ix. dennen

x. ɛno

xi. saa

xii. abiɛsa

xiii. bi

2. Kenkan abasɛm yi yie na bua nsɛmmisa a edidi so no.

i. Kyerɛkyerɛ edin nkyerɛnkyerɛmu a a ɛwowɔ abasɛm no mu nyinaa.

ii. Kyekyɛ edin nkyerɛkyerɛmu a woahu no mu kɔ n’akuw ahorow no 
mu.

iii. Fa akuw ahorow no mu biara anum anum yɛ ɔkasamu.

John tuu kwan kɔsraa ne nnua barima panyin wɔ kurow kɛse mu nea 
edikan koraa. Bere a osi fii lɔre mu no,sɛnea na kurow no mu yɛ fɛ no 
maa n’ani gyee yie pa ara. Ɔhyɛɛ ase hwɛɛ adan atenten ,akwan fɛfɛ 
ne sɛnea nnipa si redi akɔneaba. Nea ohui no maa ne werɛ fii sɛ ɔbɛfrɛ 
ne nnua barima panyin no ama no abɛfa no afi ahyɛngyinabere akɔ fi. 
Prɛkopɛ, n’ani baa ne ho maa oyii n’ahomatonomfo dedaw de fii ne 
baage tumtum mu de hyɛɛ ase frɛɛ ne nnua barima no. Ansa na ne frɛ 
no bɛkɔ awiei no, lɔre fitaa bi begyinaa beae a na John gyina hɔ baabi. 

John nwenwee, na obuee kaa no pon a edi kan no ɛnna ɔtenaa mu. 
Esian sɛ sɛ na efi nea John gyina hɔ rekɔ baabi a ne nuabarima panyin 
no te yɛ basafa dunum pɛ nti no, ankyɛ koraa na wɔn baanu duu fie. 
John gyee n’ahome wiee no, wɔde aduan akɔnnɔ-akɔnnɔ bi bɛmaa no 
Akwaaba.

Dɛn ne adeyɛ?
Dɛn na woyɛɛ no anɔpa yi? Kyerɛwkyerɛw nea woyɛe no nyinaa.

Dɛn na wususuw fa nneɛma ahorow a wosua wɔ sukuu no mu ho? Kyerɛwkyerɛw 
wo nsusui no nyinaa.

Hyɛ no nso sɛ wo ne w’afɛfo bɛkyɛ wo nsusui ahorow no.

Adeyɛ asɛmfua ana nsɛmfua a ɛkyerɛ nea obi ɔyɛfo bi reyɛ. Adeyɛ san tumi yɛ 
asɛmfua ana nsɛmfua a ɛkyerɛ tebea a ɔyɛfo bi wom. (se ebia; so, nyini, hua, di, 
dɔ, si, som, hwɛ, hu ne nea ɛkeka ho).

Adeyɛ tumi ba ɔkasamu a ɛwɔ ɔyɛtia ana enni ɔyɛtia mu.Yetumi kyekyɛ adeyɛ mu 
nya f-ɔyɛtia, amfa-ɔyɛtia ne fa-ɔyɛtia abien.

Fa-ɔyɛtia
Fa-ɔyɛtia yɛ adeyɛ a ɛfa edin a edi dwuma sɛ ɔyɛtia di n’akyi wɔ ɔkasamu mu.Eyi 
ho nhwɛso no mu bi ne noa, nom, ka, saw, di, kyerɛw, boroo ne nea ɛkeka hoƐho 
nhwɛso no bi na yɛde ayɛ ɔkasamu wɔ fam ha yi:

1. Ɔkyerɛkyerɛfo no noaa ɔmo.
2. Adesuafo no saa nsu.
3. Kofi ne Adwoa di fufu.
4. Abofra no tɔɔ nnuaba.
5. Akwantufo no foroo kaa no.

Nsɛmfua a yɛakyeakyea no wɔ ɔkasamu no mu nyinaa yɛ fa-ɔyɛtia. Ɔyɛtia ahorow 
no nyinaa ba adeyɛ akyi. Nhwɛso 1 mu no, ɔyɛtia a ɛwom no ne ɔmo, ɛnna nhwɛso 
(5) mu no, ɔyɛtia a ɛwɔ mu no ne kaa .

Amfa-ɔyɛtia
Eyi nso yɛ adeyɛ a edin a edi n’akyi no nni dwuma sɛ ɔyɛtia-saa adeyɛ yi nhia 
ɔyɛtia ansa na ntease yi ada adi wɔ ɔkasamu mu. Asɛmfua ana nsɛmfua tumi di 
saa adeyɛ yi akyi no taa yɛ ɔkyerɛfo ana adeyɛ boafo. Saa adeyɛ yi ho nhwɛso no 
mu nhwɛso no mu bi ne fi, kɔ, te, nantew, su wu, da, didi, kasa, saw, hram, nyini 
ne nea ɛkeka ho. Ɛho nhwɛso no bi na ɛwɔ fam ha yi:

1. Abarimaa no hram anɔpa biara.
2. Anomaa no tu ntɛmntɛm.
3. Osuani no fii asuoho-Ankaase.

Adeyɛ a yɛakyeakyea no wɔ ɔkasamu no mu nyinaa yɛ amfa-ɔyɛtia. Nhwɛso , 2 
ne 3 mu no, nsɛmfua a ɛba saa adeyɛ no mu biara akyi no yɛ ɔkyerɛfo na ɛnyɛ 
ɔyɛtia.Adesua a ɛfa ɔkyerɛfo ho no bɛba akyi yi:ɔyɛtia.

Fa ɔyɛtia abien.
Fa ɔyɛtia abien yɛ adeyɛ a ɛfa edin abien a biako di dwuma sɛ ɔyɛtia na biako nso 
di dwuma sɛ ɔgyefo. Ɔyɛtia no ne edin ana dinnsiananmu a ɔyɛfo no dwumadi ho 
nsunsuanso kɔ ne so. Bio, ɔgyefo no ne edin nnsiananmu a ɛgye ade aɔyɛfo no de 
ma no. Fa-ɔyɛtia abien ho nhwɛso no mu bi ne ma, kyɛ, kyerɛw ne nea ɛkeka ho. 
Ɛho nhwɛso na ɛwɔ ɔkasamu a ɛwɔ fam ha yi;

1. Awofo no maa abofra no bodobodo.
2. Ɔkyerɛkyerɛnfo no kyɛ adesuafo no sika.
3. Dansoaa kyerɛww barima Kyei krataa.
4. Ɔbea no tɔɔ ade kyɛɛ n’adamfo no mpaboa.
5. Afia ma Akosua aduan.

Nhwɛso1 mu no, ɔgyefo no ne abofra ɛnna ɔyɛtia no nso ne bodobodo. Nhwɛso 
4 mu no,ɔgyefo no ne adesuafo ɛnna ɔyɛtia no yɛ sika.

Dwumadi 1

1. Dɛn ne adeyɛ? Fa w’ankasa nsɛmfua kyerɛkyerɛ mu.

2. Kyerɛkyerɛ adeyɛ a akuw ahorow abiɛsa no mu biara mu tiawa.

3. Kyerɛkyerɛ adeyɛ a edidi so yi mu kɔ fa-ɔyɛtia, amfa-ɔyɛtia ne fa ɔyɛtia 
abien mu bere a wode (√ ) rehyehyɛ adaka a ɛsɛ fata mu:

Adeyɛ Fa-ɔyɛtia Amfa- ɔyɛtia Fa- ɔyɛtia 
abien

bu  √

ma  √

sese

to

kenkan

saw

nantew

Kyɛ

Kyerɛw

Pia
hram

Dwumadi 2

Wo ne wo yɔnko nkenkan abasɛm a ɛwɔ fam hɔ no. Hwehwɛ adeyɛ a ɛwɔ 
mu no nyinaa na kyekyɛ mu kɔ fa-ɔyɛtia, amfa-ɔyɛtia ne fa-ɔyɛtia abien. 
Sɛ mowie a, monka mmom mfa adeyɛ no a moahu no mu bɛyɛ anum nyɛ 
ɔkasamu sɛ ebia, Anka mepɛ sɛ mesua ade kyɛ . Once yo

Na ɔkwan a efi asu no agya de rekɔ n’agya no mmoro basafa aduonum nanso 
anka mepɛ sɛ

meboro asu a emu dɔw na ani yɛ korogyeen bɛyɛ kwansini baako anaa nea 
ɛboro saa. Na osususw sɛ adɛnkyɛm wɔ asu no mu.

Meyɛɛ krado sɛ meresi asu no mu no, mede me tu no hyɛɛ m’anom kaa me se 
sii so bɔɔ mpae, tee sii nsu a atɛkyɛ wom ma no mu. Meboroo asu no te sɛ obi 
a ɔresua asu guare foforo. Na asorokye no ano nyɛ den saa na nsu no mu ayɛ 
dedɛɛdedɛɛ kakra. Nanso na ahuboa abɔ me. Ahuboa no nti na ontumi mmoro 
asu no nkɔ ntɛm.

Ɔboroo asu no duu mfinimfini no mpofirim na ohuu sɛ asu no mu ayɛ tia ɛnam 
so maa me koko kotwii atɛkyɛ-kokow bi wɔ asu no mu. Na misusuw sɛ ɛyɛ 
ɔdɛnkyɛm, ɛbaa saa no, tuo no gyee fii m’ano.

Menantew asu no mu bɛyɛ basafa kakra na mekɔpuee beae a ɛhɔ dɔw 
bio..M’ani baa me ho so no, na madu asu no agya . Mede ahopopo foro kɔɔ 
asu no koko so. Metumi twaa asu no de nanso na mahwere m’akode.

Dɛn ne ɔkyerɛfo?
Hwɛ mfoni a ɛwɔ fam hɔ no. Sɛn na wɔresi tu mmirika no? Ɛyɛ da no mu bere bɛn? Beae bɛn 
na dwumadi no rekɔ so? Adɛn nti na saa dwumadi no rekɔ so?

Ɔkyerɛfo yɛ asɛmfua ana nsɛmfua a ɛkyerɛkyerɛ adeyɛ mu wɔ ɔkasamu mu. 
Ɔkyerɛfo tumi san kyerɛkyerɛ ɔkyerɛfo foforo mu. Dwen sɛnea wosi nantew kɔɔ 
sukuu nnɛ no ho, na ɛyɛ brɛoo,ntɛm ana ntɛmntɛm? Ebetumi aba sɛ wonantewee 
ntɛmntɛm kɔɔ sukuu. Asɛmfua ntɛmntɛm no kyerɛ sɛnea wosi nantew kɔɔ sukuu 
fae ne saa nti, ɛyɛ ɔkyerɛfo. Ɔkyerɛfo nkyekyɛmu ahorow no gyina sɛnea esi 
kyerɛkyerɛ mu no so. Nkyekyɛmu ahorow no ne: yɛbea kyerɛfo, beae kyerɛfo, 
bere kyerɛfo, dodow kyerɛfo, anoɔden kyerɛfo, ampayɛ/akyinnegye kyerɛfo.

Yɛbea kyerɛfo
Saa ɔkyerɛfo yi kyerɛkyerɛ ɔkwan a ɔyɛfo no fa so yɛ biribi ana sɛnea dwumadi 
bi si kɔ so fa mu. Ɛho nhwɛso na edidi so yi:

1. Osuani no nantewee ntɛmntɛm kɔɔ sukuu.
2. Bɔɔlobɔfo no bɔɔ bɔɔlo no brɛoo.
3.  Adwontofo no too dwom no bɔkɔɔ.
4. Anomaa no tuu ɔhareso.

Beae kyerɛfo
Beae kyerɛfo ka biribi fa beae a dwumadi kɔ so ana ɔyɛfo yɛ biribi ho. Ɛho nhwɛso 
no mu bi na edidi so yi:

1. Adesuafo no gyinagyina adiwo.
2. Kwasi ne Asɛmpa reda wɔ aborosan no so.
3. Adesuafo no toto nkrataa gugu baabiara.
4. Akosua Frempong fi Aburi.

Bere Kyerɛfo
Bere Kyerɛfo nso ka biribi fa bere pɔtee a dwumadi bi kɔ so ana bere pɔtee bi a 
ɔyɛfo bi yɛ biribi ho. Ɛho nhwɛso wɔ ɔkasamu mu na edidi so yi:

1. Adesuafo no kyerɛww sɔhwɛ no nnɛra.
2. Nnɛ yebedi yɛn awiabere aduan wɔ adwuma mu.
3. Yɛbɛyɛ yɛn nhyiamu anɔpa nnɔnkron.

Dodow kyerɛfo
Eyi nso kyerɛ mpɛn dodow a dwumadi bi kɔ so ana mpɛn dodow a ɔyɛfo bi 
reyɛ adwuma bi. Saa ɔkyerɛfo yi tumi di ɔkasamu anim ana akyi nanso ɔkyerɛfo 
ahorow no mu kakra bi na etumi di ɔkasamu anim/kan, mfinimfini ana akyi. 
Dodow kyerɛfo nhwɛso no mu bi ne afeafe, mprenu, mprɛnsa, prɛkopɛ, da, bere 
biara, nnawɔtwe-nnawɔtwe, da biara ne nea ɛkeka ho. Ɛho nhwɛso no mu bi na 
edidi so yi;

1. Wɔhyɛ fa afeafe.
2. Da biara yedidi.
3. Yɛnkɔɔ hɔ da.
4. Wɔhyɛ mmofra nkuran sɛ wɔntwitwiw wɔn se bere biara.
5. Meba ha nnawɔtwe-nnawɔtwe.

Ɔkasamu a ɛwowɔ soro hɔ no mu no, dodow kyerɛfo a ɛwowɔ mu nonom ne 
afeafe, da biara, da, bere biara ɛnna nnawɔtwe-nnawɔtwe. Nhwɛso (2) mu 
no, ɔkyerɛfo Da biara di ɔkasamu no anim. Nhwɛso (5) mu no nso, ɔkyerɛfo 
nnawɔtwe-nnawɔtwe di ɔkasamu no akyi.

Anoɔden kyerɛfo
Saa ɔkyerɛfo yi yɛ asɛmfua ana nsɛmfua a ɛkyerɛkyerɛ adeyɛ ana ɔkyerɛfo foforo 
bi mu de kyerɛ sɛnea dwumadi bi ano den si te anaa sɛnea ɔyɛfo bi dwumadi ano 
si te. Ɛho nhwɛsono mu bi ne yie, pa ara, dwerebee, sɛ, dodo, defedefe ne nea 
ɛkeka ho. Ɛho nhwɛso no mu bi na edidi so wɔ fam hɔ no:

1. Maame no kasa dodo.
2. Wɔpraa ɔdan no mu yie.
3. Na ne mmɔdenmmɔ no sɔ ani sɛ.
4. Abeawa no yɛɛ Agya Fosu defedefe.

Ampayɛ/Akyinnyegye
Saa ɔkyerɛfo yi ka dwumadi bi a ensi pi ana ɔyɛfo bi n’adwene yɛ no ntanta wɔ 
dwumadi bi ho. Ɛho nhwɛso no bi ne ebia, gyama, sɛsɛɛ ne nea ɛkeka ho.Ɛho 
nhwɛso wɔ ɔkasamu mu na edidi so wɔ fam ha yi:

1. Ebia Barima Kyei bɛkɔ Asuo-Ankaase.
2. Gyama w’adi nkunim wɔ sɔhwɛ no mu.
3. Sɛsɛɛ ɔkɔm nne Aboagye ne Boadi.

Dwumadi 1

San dwen dwumadi a edi ka n wɔ adesua no mu no ho. Wubetumi anya 
ɔkyerɛfo ahorow akyerɛkyerɛ dwumadi ahorow a ɛrekɔ so wɔ mfonini no 
mu mu. Gyina ɔkyerɛfo akuw a wɔasua no so na kyekyɛ ɔkyerɛfo ahorow a 
wuhuii no mu. Afei montena baanu baanu na momfa ɔkyerɛfo no nyɛ ɔkasamu 
anum mfa dwumadi a ɛrekɔ so wɔ mfonini no mu no ho.

Dwumadi 2

1. Kyerɛkyerɛ twaka a ɛda ɔkyerɛfo ne adeyɛ ntam na wo ne wo afɛfo nkyɛ 
wo mmuae no.

2. Kyerɛkyerɛ ɔkyerɛfo akuw ahorow no mu na ma emu biara ho nhwɛso 
abiɛsa abiɛsa.

3. Fa akuw no mu biara ho nhwɛso abien abien yɛ ɔkasamu.

4. Kyekyɛ ɔkyerɛfo ahorow a edidi so yi mu kɔ akuw ahorow a wasua no 
mu na kyerɛ nea enti a woyɛɛ no saa.

i. ntɛmntɛm
ii. yie
iii. brɛoo
iv. nnɛra
v. da
vi. sɛ
vii. afeafe
viii. dodow
ix. defedefe
x. anɔpa

Dwumadi 3

Hwehwɛ ɔkasamu ahorow no mu na kyerɛ ɔkyerɛfo ahorow a wɔde adi 
dwuma wɔ emu biara mu. Afei yiyi ɔkyerɛfo anum anaa nea ɛboro saa fi 
ɔkyerɛfo ahorow a wuhui no mu na wo ne w’afɛfo nkyɛ adwen wɔ ho.

1. Adesuafo no de wɔn adwenkyerɛ to gua da biara.

2. Ahomatonomfo no kɔ so frɛ bere biara.

3. Nnipa no nyinaa kɔ adiwo.

4. Mate abasɛm no pɛn.

5. Gyama onnim no?

6. Woreka lɔɔre no basabasa.

7. Da biara meyɛ nea metumi.

8. Ebia na ɔreka nokware.

9. Yɛpɛɛ ɔhaw no pomasibrɛ ntɛm.

10. Aberewa no kasa dodo.

11. Mmofra no di agoru pa ara.

12. Adɛn nti na woda so wɔ hɔ?

13. Wɔhyɛ fa afeafe.

14. Menhyiaa bi da.

15. Ɔpɔnkɔ no tu mmirika bubububu.

MMƆAKYI NSƐMMISA

ƆFA A: ADEYƐ
1. Nsonsonoee bɛn na ɛda adeyɛ a ɛkyerɛ dwumadi ne nea ɛkyerɛ tebea 

ntam?

2. Hwehwɛ adeyɛ a ɛwɔ abasɛm a ɛwɔ fam hɔ no mu nyinaa na fa wo 
mmuae no toto w’afɛfo de ho.

Mekɔɔ mpoano no, mituu mmirika, mihurii ɛnna mesaw wɔ ɛpo asorɔkye 
no mu. Owia no bɔɔ pa ara ma me ho woee ɛnna me ho sisii me ho so. 
Meboroo ɛpo nsu no bobɔɔ bi guii, ɛnna midii agoru wom wɔ bere a na 
mede anigye renwenwene. Asunoma no tu faa ewim na wɔsu bɔɔ wɔn 
ntaban mu papapapa. Meboaboa mpoano anwea no ano ma ɛyɛɛ esiw 
tenten ma mede mpoano abo nwatonturowa siesie ho fɛfɛɛfɛ. Ɛda no kɔɔ 
n’anim no, mituu mpasa de faa ɛpo no ano na mihuu nneɛma bi a na 
asuma a me werɛ remfi ɛho asɛm da biara da.ɛbɛyɛ nkae.

3. Kyekyɛ adeyɛ a wuhuu wɔ abasɛm a ɛwɔ soro hɔ no mu kɔ adeyɛ akuw 
abiɛsa a woasua ho ade no mu.

ƆFA B: ƆKYERƐFO
1. Kyreɛw dwuma ahorow bi a wotaa di no da biara na kyerɛkyerɛ ɔkwan 

a wofa so di no, bere koro pɔtee a wodi no, beae pɔtee a wodi no ne nea 
nti wodi saa dwumaa ahorow ahorow no kyerɛ w’afɛfo.

2. Kyerɛ ɔkyerɛfo ahorow a w’afɛfo de dii dwuma no na kyekyɛ mu kɔ 
ɔkyerɛfo akuw no mu.

3. Fa nsɛmfua abien bɛyɛ aduonum (50) kyerɛw abasɛm fa wim nsakrae 
ne nnipa a wɔtete wo mpɔtam hɔ no ho. Fa ɔkyerɛfo du (10) ana nea 
ɛboro saa di dwuma wɔ w’abasɛm no mu.

ƆFA A:
1. (mmuae ho adwenkyerɛ) Adeyɛ a ɛkyerɛ honam ano dwumadi ahorow 

ɛnna adeyɛ a ɛkyerɛ tebea nso kyerɛ tebea, atenka, ne adwenkyerɛ.

2. Kyerɛw ɔkyerɛfo a ɛda adi wɔwɔ abasɛm no mu no ne kɔɔ, tuu, hurii, 
saw, bɔɔ, maa woe, sisii, boroo, bobɔɔ, guii, renwenwene, tu faa, su, 
boaboaa, yɛɛ, de, ,siesie, huu, asuma, remfi.

Fa-ɔyɛtia  Amfa- ɔyɛtia  Fa-ɔyɛtia abien

huu    kɔɔ    maa

bɔɔ   saw

hurii    woe

boroo    sisii

bobɔɔ   guii

dii    renwenwene

de   tu

remfi    faa

    tuu

    asuma

ƆFA B
1. Adeyɛ a ebetumi apue wɔ wo dwumadi no mu no bi ne didi, guare, 

sɔre, kasa ne nea ɛkeka ho. Ɔkyerɛfo ahorow nso a ebetumi apue wɔ 
wo dwumadi no mu bi ne ntɛmntɛm, ntɛm, brɛoo, nyaa, ebia, gyama, pa 
ara, da biara ne nea ɛkeka ho.

2. Nsonsonoee betumi aba wo ne w’afɛfo mmuae no mu .

Ɔkyerɛfo akuw no nso betumi ayɛ yɛbea, bere, dodow ne nea ɛkeka ho.

3. Akenkansɛm ho nhwɛso:

Nnɛ, wim nsakrae no ye pa ara. Owia rebɔ denneennen. Mmofra no 
wɔ adiwo redi agoru anigyeso. Wɔnom nsu mpɛn pii esian wim hyew 
no nti. Nnipa no mu bi kɔ mpoano kɔguare po mu. Ebinom nso nantew 
anihawso wɔ ɛpo no ano ɛnna ebinom nso di ahurusi wɔ wɔ ɛpo no mu. 
Ebinom nso retew mfifiri pa ara wɔ owia kataban so. Mpanyimfo no te 
hɔ dinn rehwɛ mmofra a wɔredi agoru anigyeso ɛnna mmea mpanyimfo 
no nso retontɔn nsu ma nnipa anibereso.

